
Bununla bağlı Azərbaycan 
 Prezidenti, Yeni Azərbaycan Partiya-
sının (YAP) Sədri İlham Əliyev par-
tiyanın VII qurultayındakı çıxışında 
Azərbaycana xarici investisiya axının-
dan danışarkən, bunun əsas səbəbini 
daxili sabitliklə bağlayıb. Dövlətimizin 
başçısı deyib: “Doing Business” proq-
ramında, biz yaxşı yerlərdəyik. İndi 
bizim yerimizi də artırıblar və qabaqcıl 
ölkələr sırasındayıq... Biz bu il təqribən 
400-500 milyon dollarlıq ancaq xari-
ci investisiyaları bərpaolunan enerji 
növlərinə gətirmişik. Artıq bir müqavilə 
bağlanıb, bir müqavilə də bu ay, ya 
gələn ay bağlanacaq. Onlar özləri bunu 
təklif etmişdilər. Yeddi aparıcı şirkət 
bu layihələr uğrunda mübarizə apa-
rırdı. Onlardan ikisi bizə ən sərf edən 
təkliflər irəli sürdü. Onlar 440 meqa-
vat gücündə günəş və külək elektrik 
stansiyalarını öz vəsaiti hesabına inşa 
edəcək. Azərbaycanlılar həm inşaat 
dövründə orada işləyəcək, həm də 
istismar dövründə və bizə nə qədər 
xeyir gətirəcək. Azad edilmiş torpaqla-
ra indi nə qədər təkliflər var? Biz indi 
onları cəmləşdiririk. Biz gərək onların 
arasından ən yaxşılarını seçək. İndi 
vəziyyət elə deyil ki, biz gedib kiminsə 
qapısını döyək, yaxud da hansısa bank-
dan kredit istəyək. Mən, ümumiyyətlə, 
hökumətə xarici kreditləri götürməyi 
qadağan etmişəm...”.

Bu gün Azərbaycanda xarici inves-
tiya qoyuluşu diqqət mərkəzində saxla-
nılmaqla yanaşı, dövlət müəssisələrinə 
ayrılan sərmayələrin səmərəli 
istifadəsinə də nəzarət gücləndirilib. 
Belə ki, dövlət müəssisələrinin maliyyə 
sağlamlığını və dayanıqlılığını yax-
şılaşdırmaq, maliyyə resurslarının, 
habelə xarici borcların cəlb olunması-
nı səmərəli meyarlar əsasında idarə 
etmək məqsədi ilə Prezident İlham 
Əliyevin 2020-ci il 7 avqust tarixli 
sərəncamına əsasən Azərbaycan 
İnvestisiya Holdinqi yaradılıb. 

Bu, dövlət müəssisələrinin profisi-
tinin artırılmasına, onların büdcədən 

asılılıqlarının azaldılmasına, azad bazar 
münasibətlərinin hərtərəfli inkişafına, 
özəl mülkiyyətin genişlənməsinə, daha 
sağlam prinsiplərə söykənən idarəçiliyə 
əsaslanmaqla iqtisadi inkişafın 
sürətləndirilməsinə hesablanan mühüm 
bir qərardır. Başqa sözlə, Azərbaycan 
İnvestisiya Holdinqinin yaradılması 
ilə ölkədə vahid idarəetmə modeli işə 
düşür və bununla da dövlət şirkətlərinin 
maliyyə durumlarının yaxşılaşdırıl-
ması istiqamətində tədbirlərin həyata 
keçirilməsinə başlanılır.

Azərbaycan Prezidenti tərəfindən 
aparılan islahatların məntiqi davamı 
olan Azərbaycan İnvestisiya Holdinqi-
nin yaradılması respublikada yerli və 
xarici investisiyaların sağlam təməllər 
üzərində reallaşdırılmasına da öz 
müsbət təsirini göstərəcək. Çünki bu 
gün Azərbaycana investisiya yatırmaq-
da maraqlı olan iri şirkətlər var. Pande-
miya ilə bağlı layihələrin sürəti hazırda 
bir qədər zəifləsə də, postpandemiya 
dövründə onların Azərbaycan iqtisa-
diyyatının inkişafında rolu, şübhəsiz ki, 
güclənəcək. Ən əsası isə xarici investi-
siyaların fəal şəkildə iqtisadiyyata cəlb 
edilməsi sürətlənəcək. 

Ümumiyyətlə, Azərbaycan İnvesti-
siya Holdinqinin yaradılması yuxarıda 
vurğulanan məsələlərin həlli ilə yanaşı, 
həm də dövlət müəssisələri vasitəsilə 
yatırılan investisiyaların səmərəsinin 
artırılmasına, investisiyalardan əldə 
olunan əlavə dəyərin iqtisadiyyata 
yönəldilməsinə böyük töhfə verəcək.

Son illərdə investisiya mühitinin 
daha da yaxşılaşdırılması üçün vergi 
və gömrük islahatları davam etdirilib, 
onlayn vahid ixrac ərizəsi, “Yaşıl dəhliz”, 
elektron məhkəmə, elektron satınalma, 
tikintidə “bir pəncərə”, biznesə başla-
ma, elektrik enerjisinə çıxış, kreditlərə 
əlçatanlıq, müqavilələrin icrası və 
əmlakın qeydiyyatı sahələrində mühüm 
tədbirlər həyata keçirilib. Bütün bu 
sistemli yeniliklər isə ölkəmizin Dün-
ya Bankının “Doing Business 2020” 
reytinqində ilk iyirmiliyə daxil olub. 
Dünya Bankı ekspertlərinin fikrincə, 
respublikamızın belə bir müsbət 
nəticə əldə etməsi Azərbaycanda 4 
sahədə (daşınmaz əmlakın qeydiyyatı, 
kreditlərin alınması, minoritar inves-
torların müdafiəsi, müqavilə intizamı) 
bizneslə məşğul olmağın daha da 
asanlaşması ilə bağlıdır. 

Azərbaycana investisiya qoyuluşu-
na marağın getdikcə artması, həm də 
ölkəmizin siyasi cəhətdən sabit olması, 
milli, dini və irqi tolerantlığı baxımından 
seçilməsi ilə bağlıdır. Bununla bərabər, 
respublika hökuməti tərəfindən həyata 
keçirilən iqtisadi siyasət, aparılan 
islahatlar nəticəsində ölkədə güclü 
iqtisadi potensial mövcuddur. Yaradılan 
əlverişli biznes və investisiya mühiti, 
Azərbaycanın beynəlxalq aləmdə eti-
barlı tərəfdaş kimi tanınması, regionda 
əlverişli mövqeyə malik mühüm tranzit 
mərkəzi olması, insan kapitalının inki-
şafı da ölkəmizin investisiya qoyuluşu 
baxımından cəlbediciliyini artırır. Eyni 

zamanda, Azərbaycan beynəlxalq 
müqavilələrdən irəli gələn öhdəliklərini 
tam şəkildə və vaxtında yerinə yetirir. 
Ölkəmizin təşəbbüskarı olduğu trans-
milli layihələr bu gün Avropanın enerji 
təhlükəsizliyinin təmin edilməsində 
mühüm rol oynayır. 

Prezident İlham Əliyevin 2016-cı il 
6 dekabr tarixli fərmanı ilə təsdiq edilən 
“Azərbaycan Respublikasının milli 
iqtisadiyyat perspektivi üzrə Strateji 
Yol Xəritəsi” də ölkədə investisiya 
mühitinin daha da yaxşılaşdırılmasına 
müsbət təsir göstərir. Başqa sözlə, 
adı çəkilən Strateji Yol Xəritəsinin 
müvafiq hədəflərini reallaşdırmaq-
la biznes mühitinin səmərəliliyinin 
artırılması istiqamətində orta müddətli 
xərclər strategiyası çərçivəsində yeni 
siyasətin tətbiqi, maliyyə-bank siste-
minin sağlamlaşdırılması və monetar 
siyasətin üzən məzənnə rejimi üzərində 
təkmilləşdirilməsi, habelə xarici bazar-
lara çıxış imkanlarının genişləndirilməsi 
gerçəkləşdirilir. 

Adıçəkilən Strateji Yol Xəritəsinin 
beşinci bölməsində göstərilir ki, 2025-ci 
ilə qədər Azərbaycanda hər il ÜDM 
istehsalı 3 faizdən çox artacaq və əlavə 
olaraq 450 mindən çox yeni iş yeri 
yaradılacaq. İqtisadiyyatın sektorları 
üzrə nəzərdə tutulan tədbirlərin həyata 
keçirilməsi nəticəsində isə qeyri-rəsmi 
məşğulluğun payı azalacaq.

Göründüyü kimi, hökumət 
ölkədə investisiya fəaliyyətinin 
genişləndirilməsinə, biznes mühitinin 
yaxşılaşdırılmasına, sənaye istehsa-
lının artırılmasına, qeyri-neft sektoru-
nun inkişaf etdirilməsinə ciddi önəm 
verir. Bu istiqamətdə qarşıya qoyulan 
əsas hədəflər sərmayə qoyuluşla-
rının artırılması, sahibkarların ixrac 
potensialının gücləndirilməsi, inves-
tisiya imkanlarının genişləndirilməsi, 
potensial tərəfdaşların tapılması və 
birgə əməkdaşlıq layihələrinin həyata 
keçirilməsidir.

Azərbaycanın dünya miqyasında 
sabit iqtisadiyyata malik dövlət kimi 
tanınması, beynəlxalq birliyin etibarlı 
tərəfdaşı olması ölkəmizə investisi-
ya axınını şərtləndirib. Bu məsələdə 
hökumət tərəfindən “açıq qapı” 
siyasətinin reallaşdırılması da stimul-
laşdırıcı rol oynayıb. Bu, öz ifadəsini 
investorların hüquq və mənafelərinin 
qorunmasında, mülkiyyətin toxunul-
mazlığında, yerli və xarici sahibkarlara 
bərabər şəraitin yaradılmasında daha 
qabarıq büruzə verib. “İnvestisiya 
fəaliyyəti haqqında”, “Xarici investisiya-
ların qorunması haqqında”, “Sahibkarlıq 
sahəsində aparılan yoxlamaların dayan-
dırılması haqqında” qanunların və bir 
sıra normativ sənədlərin qəbulu məhz 
bu məqsədi daşıyıb. Bundan savayı, 
Azərbaycan hökuməti ilə xarici dövlətlər 
arasında investisiyaların təşviqi və 
qarşılıqlı qorunması ilə bağlı çoxsay-
da saziş imzalanıb. Avropa İttifaqının 
20-dən çox üzv ölkəsi ilə respublika-
mız arasında ikiqat vergitutma aradan 
qaldırılıb.

“Xalq qəzeti”

Azərbaycanın investisiya 
imkanları getdikcə genişlənir

Prezident İlham Əliyevin innovasiyayönümlü istehsala 
əsaslanan sosial-iqtisadi siyasəti, apardığı islahatlar Azərbaycan 
iqtisadiyyatını keyfiyyətcə yeni, daha yüksək mərhələyə çıxarıb 
və respublikamız dünyanın iqtisadi cəhətdən dinamik inkişaf 
edən ölkəsi imicini qazanıb. 

Hazırda respublikamızda qeyri-neft sektorunun inkişafı iqtisa-
di artımın başlıca mənbəyi kimi diqqət mərkəzində saxlanılır. Milli 
iqtisadiyyatın tərəqqisinə və ixracın şaxələndirilməsinə yönələn 
tədbirlər qeyri-neft sektorunda iqtisadi artıma müsbət təsir edir. 
Həmin tədbirlər sırasında son illər investisiya siyasətinin diqqət 
mərkəzində saxlanılması mühüm önəm daşıyır. 

Qarabağ nəhəng tikinti –
quruculuq meydanına çevrilir

Bu sözləri AZƏRTAC-a açıqlamasında 
AMEA Riyaziyyat və Mexanika İnstitutunun 
böyük elmi işçisi, mexanika üzrə fəlsəfə 
doktoru Emin Bağırov deyib.

Onun sözlərinə görə, hazırda bu məqsədə 
–Qarabağın bərpası və dirçəldilməsinə 
yerli şirkətlərlə yanaşı, xarici investorlar da 
qoşulur. Bunun nəticəsində işğaldan azad 
edilən şəhər və kəndlərimiz getdikcə nəhəng 
tikinti meydanına çevrilir, yeni iş yerləri 
yaranır.

Bütün bu coşqun fəaliyyət nəticəsində 
barbarların xaraba qoyduqları yaşayış 
sahələri bir neçə ilə müasir şəhərləri, kəndləri 
ilə diqqət çəkəcək və şübhəsiz ki, bu inkişaf, 
tərəqqi dünyanı heyrətləndirməklə bərabər, 
həm də Azərbaycanın güc-qüdrətindən, nəyə 
qadir olduğundan xəbər verəcək.

Dövlətimizin başçısı dəfələrlə çıxışlarında 
Qarabağın bərpası məsələsinə toxunarkən, 
bu işə müharibə dövründə və savaşdan 
sonrakı mərhələdə Azərbaycanı fəal 
dəstəkləyən qardaş və dost ölkələrin cəlb 
edilməsinin diqqətdə saxlanılacağını bildirib.

Prezident İlham Əliyev Macarıstanın 
xarici işlər və ticarət nazirini videoformatda 
qəbul edərkən də bu barədə fikirlərini 
bir daha xatırladaraq, işğal altında olan 
ərazilərimizin azad edilməsindən sonra 
orada yenidənqurma sahəsində çoxlu 
imkanların mövcudluğunu, torpaqların güclü 
potensiala malik olduğunu vurğulayıb: 
“Həmin ərazilər tamamilə viran qoyulub və 
yəqin ki, siz də həmin videomateriallarla 
tanışsınız. Oralar darmadağın edilib və biz 
həmin əraziləri sıfırdan yenidən qurmalıyıq. 

Söhbət Azərbaycanın böyük bir hissəsi – 10 
min kvadratkilometrdən artıq ərazidən gedir 
və biz bu işi tərəfdaşlarımızla əməkdaşlıq 
şəraitində icra etmək istəyirik. Mən artıq 
bir neçə dəfə bunu ictimai şəkildə bəyan 
etmişəm ki, biz dost ölkələrdən olan şirkətləri 
əməkdaşlığa dəvət edəcəyik. Macarıstan 
Azərbaycanın ən yaxın dostlarındandır. 
Əminəm ki, Macarıstan şirkətlərinin də azad 
edilmiş ərazilərdə bizimlə birlikdə çalışmaqla 
bağlı çoxlu imkanları olacaq”.

Emin Bağırov Azərbaycan-Macarıstan 
əməkdaşlığı barədə də fikirlərini qısaca 
bildirib: Strateji tərəfdaş olan iki dövlət 
arasında münasibətlər son illərdə daha da 
güclənib və bu, hazırda müxtəlif sahələrdə, 
o cümlədən iqtisadiyyat və ticarətdə 
fəal əməkdaşlıq səviyyəsinə yüksəlib. 
Azərbaycanın Avropa Komissiyası ilə 
əlaqələrində Macarıstanın dəstəyi hər zaman 
hiss edilib.

Azərbaycan dost ölkənin kənd təsərrüfatı 
və texnologiya sahələrində də böyük 
potensialının olduğunu nəzərə alaraq, 
azad olunmuş ərazilərdə aqrar sektorun 
inkişafında və “ağıllı” kənd və şəhərlərin 
salınmasında bu dövlətin imkanlarından 
bəhrələnməyi nəzərdə tutur.

Emin Bağırov sonda onu da xatırladıb 
ki, işğaldan azad olunan ərazilərdə 
quruculuq işləri ilə bağlı indiyədək bir neçə 
xarici şirkətlə ilk müqavilələr bağlanılıb və 
artıq bərpa və tikinti işləri sürətlə aparılır. 
Xarici şirkətlərin sayının da artacağı və bu 
sıraya Macarıstanın özəl qurumlarının da 
qoşulacağı gözlənilir.

İşğalçı Ermənistan əzəli-əbədi yurdumuz Qarabağda 
misli görünməmiş vandallıqlar törədib. Azərbaycan Prezi-
denti İlham Əliyevin qeyd etdiyi kimi, elə bil bu ərazilərdən 
vəhşi qəbilə keçib. Şəhər və kəndlərimizi viran qoymaq-
la, məscidlərimizi təhqir etməklə, tarix və mədəniyyət 
abidələrimizi Yer üzündən silməklə düşmən özünün nə 
qədər barbar, vəhşi olduğunu göstərib. İşğalçının xara-
bazara çevirdiyi doğma yurdlarımızın bərpası, sosial-iqti-
sadi dirçəlişi, torpaqlarından köçkün düşən insanların öz 
yerlərinə qayıdışının təmin edilməsi hazırda dövlətimizin 
qarşısında duran ən mühüm vəzifədir. Bu, eyni zamanda, 
Vətən müharibəsindəki parlaq Qələbəmizin nəticələrinin möhkəmləndirilməsi və 
əbədiləşdirilməsi üçün mühüm amildir. Azərbaycan Prezidenti İlham Əliyev hər 
zaman bütün məsələlərdə olduğu kimi, bu istiqamətdə də aydın planlara, strateji 
hədəflərə malikdir və bunu prioritet istiqamət kimi önə çəkir.

Naxçıvan Dəmir Yolu dünya 
şəbəkəsinə qoşulmağa tam hazırdır

Son dövrlərdə Avrasiya məkanında gedən sürətli inteqrasiya prosesləri, 
xüsusən, ötən ilin payızında müzəffər Azərbaycan Ordusunun işğalçı Ermənistan 
üzərində şanlı qələbəsindən sonra bölgədə yaranmış əlverişli geosiyasi vəziyyət və 
qardaş Türkiyənin Naxçıvanla qonşu vilayətlərində yaradılan və genişləndirilməsi 
planlaşdırılan nəqliyyat-kommunkasiya şəbəkəsi Avropanın qərbindən Asiyanın 
şərqinədək fasiləsiz dəmir yolu xəttinin istifadəyə verilməsi ideyasının reallığa 
çevrilməsinə zəmin yaradır. 

Tarixən, Şərqin qapısında milli maraqlarımı-
zın alınmaz qalası kimi dayanmış qədim Naxçı-
van özünün inkişaf səviyyəsi və bu beynəlxalq 
şəbəkədə tutduğu mühüm tranzit imkanları ilə 
dünyanın iri strateji araşdırma mərkəzlərinin 
diqqət mərkəzinə çıxıb. Artıq Azərbaycan 
Prezidenti İlham Əliyevin sərəncamı ilə bu 
beynəlxalq dəmir yolu şəbəkəsinin erməni işğal-
çıları tərəfindən Qarabağ ərazisində məhv edil-
miş 100 kilometrlik Horadiz--Ağbənd hissəsinin 
bərpasına start verilib.

Dövlət başçısı bu xəttin yenidən 
çəkilməsinin təməlqoyma mərasimində onun 
çox böyük strateji əhəmiyyətini vurğulayaraq 
bildirib: “İlk növbədə, bu dəmir yolu azad edilmiş 
torpaqlara həm vətəndaşların gəlməsi, həm də 
yüklərin daşınması üçün böyük əhəmiyyətə ma-
lik olacaq. Digər tərəfdən, bu dəmir yolu Nax-
çıvana gedəcək. Noyabrın 10-da imzalanmış 
Birgə Bəyanatda Naxçıvan dəhlizinin yaradıl-
ması ilə bağlı xüsusi müddəa var. Artıq bu işlərə 
start verildi. Bizim təşəbbüsümüzlə həyata 
keçirilən bu layihə, əminəm ki, icra ediləcək. 
Uzun fasilədən sonra Azərbaycan və onun ayrıl-
maz hissəsi olan Naxçıvan Muxtar Respublikası 
dəmir yolu ilə bir-birinə bağlanacaq və beləliklə, 
bizim həm strateji, həm iqtisadi, həm də siyasi 
məqsədlərimiz həyata keçiriləcək”.

Yeri gəlmişkən, qeyd edək ki, nəqliyyat, yük 
daşınması həmişə inkişafın əsas amillərindən 
biri olub. Qədim İpək yolu ticarəti dövründə 
dəvə karvanlarının keçdiyi yollar simvolik olaraq 
bu gün sürətli mexaniki vasitələrlə keçilsə də, 
tarixi inkişafın bütün mərhələlərində bu yollara 
yenidən qayıdışlar daha üstün səviyyədə olub. 
Bu gün də, dünya pilotsuz uçan aparatların 
döyüş möcüzəsindən danışarkən, bir zamanlar 
tacirlərin ən etibarlı güzargahı olmuş marşrutla-
rın yenidən dirçəldilməsi məsələləri artıq dünya 
gündəminin ilk onluğuna möhkəm oturub. 

Şərq--Qərb dəhlizində hamı üçün faydalı 
olacaq yeni kommunikasiya xətlərinin istifadəyə 
verilməsi bu baxımdan beynəlxalq logistika 
mərkəzlərinin nəzərlərini 29 ilə yaxındır ki, 
təcavüzkar Ermənistanın Qarabağı işğal etməsi 
və Mehri dəhlizini məhv etməsi səbəbindən 
xarici aləmə bağlı qalmış Azərbaycan Dəmir Yo-
lunun Naxçıvan Dəmir Yolu Hissəsinə yönəlib. 
Çünki bu yol əvvəlki kimi yenə alterantivsizdir, 
etibarlı əllərdədir və qorunub saxlanıb, dünya 
nəqliyyat şəbəkəsinə qoşulmağa tam hazırdır. 

Yaşlı və orta nəslin yaxşı xatırladıqları bu 
yolun əhəmiyyətinə nəzər salmaq üçün 30-40 
əvvələ qısa ekskurs edək. Doğrudur, Naxçıvan 
Dəmir Yolunun, necə deyərlər, Nikolayı taxtda 
görmüş qədər yaşı vardır. Belə ki, 1903-cü ildə 
Çar Rusiyası hər yerdə olduğu kimi öz nüfuzunu 
artırmaq məqsədilə cənub sərhədlərində, Araz 
çayı boyunca da bu xəttin çəkilişinə qərar verib 
və Uluxanlı--Culfa dəmir yolu xətti çəkilib. O 
dövrdə yolun Naxçıvan--Culfa hissəsinin olduq-
ca mürəkkəb relyef formasına baxmayaraq çox 
inadla və keyfiyyətlə çəkilməsinə xüsusi diqqət 
yetirilib. O zaman qurulmuş yol və körpülərdən 
hələ də istifadə olunması bunu sübut edir. 

Bu yol o zaman bölgənin iqtisadiyyatının 
inkişafından çox, imperiyanın nüfuz və maraq-
ları nəzərə alınmaqla salınıb. O zamankı dəmir 
yollarında hərəkət edən ikioxlu kiçik vaqonların 
yükünə hesablanmış bu yolda artıq dörd və 
daha çox oxlu vaqonların da hərəkəti mümkün-
dür. Yolun sonrakı dövrlərdə istismarı və bura-
dakı yük gərginliyi onu göstərdi ki, doğurdan 
da, Araz çayı boyunca çəkilmiş bu yolun bütün 
Cənubi-Qafqazın iqtisadi-mədəni həyatında 
mühüm rolu var. 

1941-ci ildə Naxçıvan Dəmir Yolunun ən 
əhəmiyyətli hissəsi olan Culfa--Mincivan yol 
sahəsi istfadəyə verilib. Zamanlama baxımın-
dan diqqət etsək, görərik ki, bu tarix İkinci dün-
ya müharibəsinin başlanmasına təsadüf edir. 
Belə ki, həmin hissənin çəkilişi hələ ötən əsrin 
20--30-cu illərində planlansa da, artıq müharibə 
başlanan kimi SSRİ hökuməti arxa cəbhənin 
möhkəmləndirilməsi və İranla nəqliyyat 
əlaqələrinin genişləndirilməsi üçün bu layihəni 
çox sürətlə həyata keçirdi. Sonrakı dövrlərdə 
yolun buraxılış imkanları nəzərə alınaraq Nax-
çıvandan Mincivana, ordan da Bakıya qədər 
olan hissə daha çox yükdaşımalarda istifadə 
olunurdu. 

Təkcə bir faktı demək kifayətdir ki, sovet 
dövründə Naxçıvan Dəmir Yolu ilə daşınan 
yüklərin 80--85 faizi məhz nankor ermənilərə 
ünvanlanırdı. Hətta Zəngəzur bölgəsi üçün 
gətirilən yüklərin Naxçıvan stansiyasında boşal-
dılaraq daha sonra yük maşınları ilə daşındığını 
da bilirik. Hərəkətin həcmi isə nə az, nə çox, 
80-ci illərin inkişaf dövründə hər gün 30--40 yük 
və sərnişin vaqonundan ibarət olmaqla 25 cüt 
qatara qədər çıxırdı. Toplamda hər il bu yol ilə 
22--25 milyon ton yük, gün ərzində isə minlərlə 
sərnişin daşınırdı. O zamanlar Moskva--Tehran 
marşrutu üzrə hərəkət edən sərnişinlər də Nax-
çıvan Dəmir Yolundan istifadə edirdilər. 

Naxçıvan Dəmir Yolunun bir nəqliyyat 
təsərrüfatı kimi inkişafı 1976-cı ildə ulu öndər 
Heydər Əliyevin təşəbbüsü ilə o zamankı 

yolun mərkəzi aparatının İmişlidən Naxçıva-
na köçürülməsi ilə başlayıb. Bundan sonra 
hissə bütün yol təsərrüfatı Naxçıvandan idarə 
olunmağa, buradan planlanmağa başlanıl-
dı. Onu da qeyd edək ki, hətta 2000-ci illərin 
əvvələrinə kimi Azərbaycan Dəmir Yolunun 
Lənkəran--Astara hissəsi də Naxçıvana tabe 
idi. Lakin ötən əsrin 90-cı illərində Naxçıvan 
Dəmir Yolu Hissəsi də böhranla üz-üzə qalmış-
dı. Ermənilərin artan iştahı, sönmək bilməyən 
torpaq iddiaları son nəticədə dəmir yolundakı 

hərəkətə də son qoydu. 1992-ci il aprel ayının 
23-də axırıncı qatar Bakıdan Naxçıvana hərəkət 
edə bildi. Bundan sonrakı illər Naxçıvan Muxtar 
Respublikasının çətin nəqliyyat blokadası dövrü 
oldu.

Lakin Naxçıvan yaşadı və gələcəyə olan 
inamı da burada dəmir yolunu yaşatdı, onu 
dağılmaqdan xilas etdi. Bu gün Ermənistan 
ərazisində və işğal olunmuş ərazilərdə dağı-
dılmış dəmir yolunun peyk fotolarına, sosial 
şəbəkədəki şəkillərinə baxdıqda bu vəhşiliyi 
törədənlərin insan olduğuna inanmırsan. 
Həmişə Azərbaycanın mülkiyyətində olmuş 
bu yolun Mehri ərazisində depo, stansiya, 
tunel, körpü, elektrik təchizatı, rabitə, anbar 
kimi digər çox sayda dəmir yolu infrastrukturu 
obyektlərinin ermənilər tərəfindən necə da-
ğıdılıb, metal qırıntısı kimi “xuruş” edildiyini 
görməkdəyik. Hələ yol bağlananda Mehri və 
Mincivan zonasında qalmış teplovoz, vaqon və 
müxtəlif təyinatlı avtomobilləri demirik.

Hər halda, həmişə yardım və ianələrlə 
yaşamış ermənilərdən yaradılanları qoruyub 
saxlamağı, nə zamansa, bəlkə, elə özlərinə də 
lazım olar deyə bu yolu dağıtmamağı gözləmək 
də sadəlövlük olardı. Nəticə isə göz qabağın-
dadır. Naxçıvan Dəmir Yolunun Ermənistan 
ərazisindəki və Qarabağda 28 il işğalda qalmış 
hissəsi də tammilə məhv edilib. Təbii ki, bu 
gün artıq erməni təcavüzünün təsərrüfatın 
digər sahələrinə vurduğu ağır zərərlər kimi, 
Azərbaycan Dəmir Yoluna da vurulmuş zərbələr 
dəqiqliklə müəyyənləşdirilib, təzminat faktı kimi 
məğlub ölkə qarşısında iddia ediləcək. 

Dəmir yolu təsərrüfatı çox mürəkkəb 
olub canlı orqanizm kimidir. Yenə də köhnə 
dəmiryolçuların dili ilə desək, o zamanlar 
dəmir yolu ağır dartı qurğularından tutmuş 
özünün uşaq bağçaları, məktəbi, xəstəxanası, 
mağazalarınadək bütün zəruri olan sahələri 
özünə birəşdirən bütöv bir sistem idi. 
Ümumilikdə, o zaman Azərbaycan Dəmir 
Yolunun Naxçıvan Hissəsində 4--5 min nəfərin 
işlədiyi qeyd olunur. Başqa sözlə, dəmir yolu o 
zamankı insanların iqtisadi və sosial həyatının 
bir parçası olub.

Fərəhli haldır ki, Naxçıvanın blokadaya 
alınmasından kifayət qədər vaxt keçsə də, 
muxtar respublika ərazisindəki dəmir yolu 
xətləri və bütün yol infrastrukturu tamamilə işlək 
vəziyyətdə saxlanılıb, hətta bir sıra yenilənmə 
işləri də aparılıb. Belə ki, ötən dövr ərzində 
Naxçıvan ərazisində bütün dəmir yolu stansi-
yaları və inzibati binalar yenilənib. Bu dövrdə 
yolun əsaslı təmir müddətinin 2--3 dəfədən artıq 
ötməsinə baxmayaraq daxili imkanlar hesabına 
yol təsərrüfatı qorunub saxlanılıb. Şəbəkəyə 
nəzarət artırılıb, yük və sərnişin qatarlarının 
hərəkət sürəti tənzimlənib. 

Hazırda istismar olunan sərnişin qatarla-
rındakı komfort şəraiti isə köhnə sərnişinlərin 
təsəvvürlərindən tam fərqli olub ən müasir 
tələblərə cavab verir. İndi çox sərfəli qiymətlərlə 
Şərurdan--Ordubada və geriyə hərəkət edən 
sərnişinlər istitmə sistemli, kondisionerli vaqon-
larda oturub, WiFi-dan istifadə edə, tər-təmiz 
yoldan Araza doğru uzanan mənzərəni seyr 
edə bilirlər. Bu sərnişinlərin sayı isə hər ay orta 
hesabla 10-12 min nəfərə çatır. Daşınan yüklər 
isə əsasən daxili tələbatın ödənilməsi üçün yerli 
tikinti materiallarından ibarətdir. 

Bəli, yaranmış yeni situasiya artıq bölgədə 
daha geniş quruculuq və iqtisadi əlaqələr üçün 
yeni kommunkasiya xəttlərinin açılışını zəruri 
edir. Londondan Pekinə qədər uzanıb, üç qar-
daş ölkəni— Türkiyə, Azərbaycan və Pakistanı 
birbaşa olaraq bir-birinə bağlayacaq yeni dəmir 
yolunun Naxçıvandan keçməsi bütün region 
kimi muxtar respublikanın iqtisadiyyatına yeni 
güc qazandıracaq. 

Qarabağda qazandığımız tarixi qələbənin 
yaratdığı reallıqların nəticəsi olaraq Mehri 
dəhlizinin açılması, yolun dağıdılmış hissəsinin 
bərpa edilməsi ilə bu xəttg boyunca yenə aram-
sız qatar səsləri gələcək, vağzallar sərnişinlərlə 
dolub daşacaq. Bu yol Naxçıvanın Şərqin 
Qapısı olduğunu eşidənlər üçün yaddaqalan və 
sərfəli bir səyahət marşrutu da olacaq. 

Dəmir yolunda hərəkətin yenidən canlan-
ması ilə ölkədaxili yüklərin daşıma xərcləri 
düşəcək, tranzit yüklərdən valyuta gəlirləri 
əldə olunacaq. Eyni zamanda Naxçıvanın çox 
qiymətli ixrac məhsulları üçün dünya bazarları-
na mötəbər və tutumlu çıxış da asanlaşacaq. 

Əli CABBAROV, 
Naxçıvan Dövlət Universitetinin dosenti

İşğalçı Ermənistan isə bu yolun böyük hissəsini tamamilə dağıdıb

XİN: Erməni əsilli Maral 
Nacaryan Türkiyə üzərindən 

Livana geri göndərilib
Azərbaycan Xarici İşlər Nazirliyinin Mətbuat 

xidməti idarəsinin rəisi Leyla Abdullayeva KİV-in 
erməni əsilli saxlanılan şəxs Maral Nacaryanla 
bağlı sualını cavablandırıb.

AZƏRTAC-ın məlumatına görə, Leyla Abdullayeva suala 
cavabında bildirib ki, Livanın Burc Hammud ərazisində anadan 
olan Maral Nacaryan (Maralle Najarian) həm Ermənistan, həm 
də Livan vətəndaşlığına malikdir. Keçmiş münaqişə bölgəsində 
Azərbaycan hüquq-mühafizə orqanları tərəfindən birgə yaşadığı 
erməni əsilli Livan vətəndaşı ilə birlikdə saxlanılıb.

O, Azərbaycan ərazisinə qanunsuz daxil olması və 
Azərbaycan qanunvericiliyini pozan digər hərəkətlərə yol 
verməsi barədə ifadələr verib.

Azərbaycan tərəfinin nümayiş etdirdiyi humanizm 
nəticəsində M.Nacaryan bu ilin 10 mart tarixində azad edilib.

Qeyd etmək istərdik ki, o, şəxsən Ermənistana deyil, Livana 
qayıtmağa üstünlük verib. Qeyd etmək istərdik ki, Rusiya tərəfi 
ilə aparılan müzakirələr nəticəsində Livan vətəndaşı olduğu 
üçün onun Rusiya ərazisindən göndərilməsi mümkün olma-
yıb. Bu səbəbdən M.Nacaryan Türkiyə üzərindən Livana geri 
göndərilib.

Ümumiyyətlə bildirmək istərdik ki, hazırda Azərbaycanda 
saxlanılan erməni əsilli qadın yoxdur. Vətən müharibəsi za-
manı saxlanılan 5 qadının hamısı, əksəriyyəti isə hətta hərbi 
əməliyyatlar davam edən zamanı sərbəst buraxılıb.

Azərbaycanda koronavirus 
infeksiyasına 608 yeni 
yoluxma qeydə alınıb

Azərbaycan Respublikasında koronavirus 
infeksiyasından 128 nəfər müalicə olunaraq 
sağalıb, 608 yeni yoluxma faktı qeydə alınıb.

Nazirlər Kabine-
ti yanında Operativ 
Qərargahdan verilən 
məlumata görə, CO-
VID-19 üçün götürülən 
analiz nümunələri müsbət 
çıxmış 5 nəfər vəfat edib.

Hazırkı dövrədək 
ölkəmizdə 238 min 383 
nəfərin koronavirus infek-
siyasına yoluxması müəyyən edilib. Onlardan 230 min 244 
nəfər müalicə olunaraq sağalıb, 3262 nəfər vəfat edib. Aktiv 
xəstə sayı 4877 nəfərdir.

Ötən müddət ərzində 2 milyon 682 min 116 test aparılıb. 
Dünənki test sayı isə 10 min 503-dür.

